Najtraženiji osumnjičeni za ratne zločine čeka ekstradiciju 

Ministar unutrašnjih poslova poziva sve koji podržavaju optuženog generala da ne izlaze na ulice. 

Pišu: Merdijana Sadović iz Sarajeva i John MacLeod iz Londona (TU br. 694, 26. maj 2011.)

General Ratko Mladić, ratni komandant vojske bosanskih Srba,  pojavio se na  sudu u Beogradu 26. maja, skoro 16 godina nakon što je optužen za ratne zločine. Hapšenje Mladića znači da će i posljednji visoki zvaničnik optužen za genocid i ratne zločine u bivšoj Jugoslaviji konačno biti izručen Haškom tribunalu.
Trenutno je u toku ekstradicijski postupak i Mladić bi se mogao naći u Hagu u narednih sedam dana.

26. maja su ga uhapsili pripadnici odjela za ratne zločine Bezbjedonosno informativne agencije Srbije (BIA), uz podršku policije, i to u selu Lazarevo u Vojvodini, gdje je Mladić navodno živio kod rođaka.

U reakciji koja je uslijedila ubrzo nakon ovog događaja,  tužilaštvo Međunarodnog krivičnog suda za bivšu Jugoslaviju, MKSJ, izdalo je saopćenje u kojem se pozdravlja hapšenje Mladića i taj dan naziva „važnim danom za međunarodnu pravdu“.

„Hapšenje Ratka Mladića jasno pokazuje da je odanost principima međunarodne krivične pravde jača nego ikad. Današnji događaji pokazuju da se oni koji su odgovorni za gruba kršenja međunarodnog humanitarnog prava više ne mogu nadati da će ostati nekažnjeni“, stoji u saopćenju.

Haški tribunal je izdao posebno saopćenje u kojem se ovo hapšenje opisuje kao „prekretnica“ u historiji Tribunala, koja „približava ovu instituciju uspješnom završetku njenog mandata“. Navodi se i to da je od 161 optuženika na slobodi još samo Goran Hadžić, koji se tereti za ubistva stotina hrvatskih civila u vrijeme kada je bio na čelu samoproglašene Republike Srpske Krajine.

U saopćenju se izražava nada da će Hadžić biti uhapšen „u vrlo bliskoj budućnosti“.

Godinama se vjerovalo da se Mladić krije u Srbiji, a njegovo uspješno izmicanje pravdi  bilo je glavna prepreka nastojanjima ove zemlje da krene dalje u procesu evropskih integracija.

Navodeći koristi koje će od ovog vjerovatno imati Srbija, predsjednik Boris Tadić je rekao: „Okončali smo jednu tešku fazu naše istorije i uklonili ljagu sa srpskog naroda, gdje god da živi“. 
Umjereni srpski političari pozdravili su vijest o hapšenju, dok ju je Srpska radikalna stranka osudila i obećala da će u bliskoj budućnosti organizirati protest podrške Mladiću.

Pojačane mjere sigurnosti uvedene su u Beogradu i drugim dijelovima Srbije, a javna okupljanja su zabranjena. Srbijanska policija rastjerala je okupljene demonstrante u više navrata, posebno na centralnom beogradskom trgu.

Ministar unutrašnjih poslova Ivica Dačić pozvao je svoje sunarodnjake da, u interesu stabilnosti, ostanu mirni i da se suzdrže od protesta.
Mišljenja običnih ljudi o hapšenju su podijeljena. Neki ponavljaju Tadićevo stajalište da će ovo omogućiti Srbiji da krene dalje, da se distancira od svoje nedavne prošlosti i krene ka prijemu u Evropsku Uniju. Druge je, pak, ova vijest rastužila. Oni tvrde da je Mladić bio heroj koji se borio za srpski narod.

U Republici Srpskoj, srpskom entitetu u Bosni i Hercegovini, predsjednik Milorad Dodik je izdao saopćenje u kojem izražava uvjerenost da ovo hapšenje neće poremetiti mir i stabilnost.

"Nadam se da će se Mladiću suditi pravedno u Hagu, što mu je zagarantirano konvencijama o ljudskim pravima“, rekao je on. „Institucije Republike Srpske nikad nisu ni podržavale ni branile nikoga ko je počinio ratne zločine, nezavisno od njihove etničke ili  vjerske pripadnosti.“

Bakir Izetbegović, bošnjački član tročlanog Predsjedništva BiH, je izjavio: "Ovo je veliki dan za sve žrtve ratnih zločina u Bosni i Hercegovini  i ostalim zemljama regije. Pravda je ponekad spora, u ovom slučaju prespora, ali je dostižna."

Hrvatski predsjednik Ivo Josipović izjavio je da je Srbija ovih hapšenjem napravila „velik i važan korak ka članstvu u EU", te da će ono „uvelike doprijenijeti uspostavi dobrih odnosa u regiji".

IWPR će pratiti ovu priču analizirajući vijesti, komentare i reakcije iz regije i Haškog tribunala.

